Meddwl am Marc


Marc Pennod 1 adnodau 9-13. 
Bedydd Iesu a’i demtiad.

Daw colomennod i’n gardd yn weddol gyson. Adar swil ydyn nhw yn symbol o burdeb ac yn sensitif i sŵn ac  unrhyw symudiad annisgwyl. Clywais stori am golomennod yn dewis nythu mewn tŷ ond yn diflannu wrth glywed cweryla  tu mewn  i’r cartref. Yn yr un ffordd,  rhaid i ni fod yn ofalus yn y ffordd y byddwn ni’n byw, yn siarad ag yn ymddwyn, na fyddwn ni’n danfon Ysbryd Glân Duw o’n bywydau. 

Cwestiwn: Ble arall mae sôn am golomen yn y Beibl? Os edrychwn yn Genesis 8:6-12 gwelwn fod Noa wedi danfon colomen o’r arch, a bod hwnnw’n arwyddo dechrau newydd. Roedd bedydd Iesu’n dangos dechrau newydd hefyd.

Mae’n bosib i ni blesio pobl yn ystod ein bywydau ac iddyn nhw ddweud yn dda amdanom . Yn y bedydd mae Duw yn dweud ei fod wedi ei blesio’n llwyr yn Iesu ac rydyn ni’n gweld y berthynas agos sydd rhwng Iesu a’i dad .

Diolch: Am bob perthynas yn ein bywydau. Diolch am gariad Duw trosom yn Iesu Grist.

Arweiniwyd Iesu i’r anialwch gan yr Ysbryd. Doedd yr anialwch ddim yn le braf i fynd iddo ond efallai fod Marc yn awgrymu rhywbeth arall. Mae’n bosib ei fod yn dweud am amser lle bydd yr anifeiliaid gwylltion a phobl yn cyd fyw (Eseia 11:6-9). A bod yr anifeiliaid yn barod yn derbyn fod Iesu yn Arglwydd arnyn nhw.

Cafodd Iesu ei demtio  a hynny am bedwar deg diwrnod. Ai cyd ddigwyddiad yw hi fod temtasiwn yn dilyn y bedydd a chwmnïaeth gyda Duw? Os ydy hyn yn batrwm ym mywyd Iesu ydy temtasiwn yn dilyn bendith i ni? 

Cwestiwn: Os ydy Iesu wedi ei demtio yn yr un ffordd â ni (Hebreaid 4:15) beth mae hyn yn ei olygu i ni fel pobl? Sut mae hyn yn newid yr afael sydd gan demtasiwn ar ein bywydau?
Gweddi: Dad tirion helpa ni i fod yn sensitif i’r hyn yr wyt ti’n ei ddweud wrthym trwy dy Ysbryd Glân. Helpa ni wrth i ni brofi temtasiwn. Gofynnwn hyn yn nerth dy Ysbryd Glân. Amen

